
 

 

 

  

 

OUTUBRO NOVEMBRO 

DECEMBRO 2026 

Nº 71 

 

A REVISTA DA 

BIBLIOTECA 

 

MMMIIIRRRAAA,,,   MMMIIIRRRAAA,,,   QQQUUUEEE   VVVEEESSS???   
   

PPPAAASSSAAATTTEEEMMMPPPOOOSSS   
   

IIILLLUUUSSSIIIÓÓÓNNN   
   

QQQUUUEEE   HHHAAAIII   DDDEEE   NNNOOOVVVOOO………    

BIBLIOTECA INFANTIL E XUVENIL 

 

 

 



 

 

 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 

 Mira, mira. Que ves? 

 

Pero… como saber, no teu día a día, o que desaproveitas? Se o perdes non es consciente diso, así que é 

imposible sabelo… Aínda que ben pensado mellor así para que non che dea  FOMO, non? Pero volvendo 

ao caso… Ah!!! Ola!!! Canto tempo levades aí? É para saber o que tardei en decatarme. Non, 

tranquilizádevos, non me entrou ningún tipo de neurose. É que estiven a ler cousiñas sobre a cegueira 

por falta de atención. É unha pasada. Si, si. Cóntovos.  

Resulta que, segundo o que atopei ao respecto, o noso cerebro actúa como un filtro de todo o que nos 

chega a través dos sentidos e, aquí vén o emocionante, só percibimos aquilo no que decidimos poñer 

atención!!! Isto significa que cada día estamos en contacto con cousas que poden ser interesantísimas, 

pero que nin nos damos conta de que están aí. Dito así dá un pouco de vertixe. Realmente trátase 

dunha medida adaptativa xa que o noso cerebro recibe demasiados estímulos e se non descartase a 

maioría saturaríase, e iso si sería un problema. Así que temos que conformarnos con ter unha atención 

ou predisposición selectiva. O que tampouco soa tan mal, pero esta atención depende das nosas 

vivencias e expectativas, que son, en última instancia, as que determinan que apreciemos certas cousas 

e outras nos pasen desapercibidas. Así que ti e mais eu podemos estar a mirar o mesmo e vendo cousas 

diferentes… Que tolemia!!!  

Un inciso. Tamén é por isto que se de súpeto tedes coche novo, empezaredes a velo por todas  as 

partes, ou se a vosa irmá está embarazada non deixaredes de ver embarazadas en calquera sitio. Non é 

que de súpeto todo o mundo se puxsese de acordo para comprar o mesmo coche ou para ter bebés, 

simplemente trátase dun nesgo de confirmación (chámanlle así no ámbito da psicoloxía) que fai que 

lembremos as veces  en que aparece ese estímulo en particular, pero que esquezamos as veces en que 

non está, facéndonos crer que é practicamente omnipresente. 

Ah!!!! Por certo, atopei un experimento chulísimo, que fixeron Christopher Chabris e Daniel Simons, 

sobre a atención selectiva. Déixovos aquí a ligazón https://www.youtube.com/watch?v=vJG698U2Mvo 

(se non vos abre ben poñede en Youtube “experimento de Christopher Chabris e Daniel Simons”) 

Mirádeo antes de seguir, por favor, e xa me diredes se fostes quen de contar cantos pases dá o equipo 

branco… 

Pensamos que as cousas importantes captarán automaticamente a nosa atención, pero moitas veces 

non o fan, sobre todo cando a nosa atención se centra noutra cousa. Neste sentido, o psicólogo Paul 

Bloom, tamén nos comenta que non é que os nosos sentidos non rexistren certos estímulos, é que a 

nosa mente consciente os borra por completo porque non está predisposta a buscalos. Un momento! 

Agora que o penso, o algoritmo de Instagram funciona igual... Dependendo das nosas procuras 

ofrécenos cousas do estilo, é dicir, cousas acordes coas nosas vivencias e expectativas e por iso a cada 

persoa ofrécelle cousas distintas. Que movida! 

En fin, teño que irme pero antes quero comentarvos que, aínda que sen este proceso de descarte de 

información probablemente toleariamos, non está libre de riscos; de feito, podería comernos un gorila 

mentres contabamos pases de balón… 

Que si!!! Que xa vou!!! Síntoo, agora si que vos deixo. Intentade manter o cerebro nun equilibrio 

perfecto de atención e… Vémonos no próximo número!!!! 

PASATEMPOS 

 

Un neno dille a outro:  

- Vou de viaxe.  

- Pois non te esquezas de escribir.  

- Iso espero, co que me custou aprender. 
 

- Nótote diferente. Pintaches os ollos? 

- Non, xa os tiña. 
 

- Cal é o número máis parvo? 

- O 1, porque un nunca sabe. 

- Que fai unha vaca pensando? Leite concentrado 
 

 - Son un tipo saudable. 

- Ah! Comes san e fas exercicio? 

- Non. A xente saúdame. 
 

 En clase de matemáticas:   

- Xoanciño, que teño que facer para repartir 11 patacas entre 7 

persoas? 

- Puré de patacas! 

 

E xa están aquí os chistes máis chistosos para rir a 

esgalla: 

Deixámosvos unha imaxe moi felina para que atopedes as 7 diferenzas… Se podedes... 

  

E, para rematar, nesta 

multitude coouse un 

gorila. Sodes quen de 

atopalo? 

Por onde se sobe? 
 

As ilusións ópticas tamén poden enganarnos cando vemos formas simples. 
Algunhas actúan non dando toda a información sobre a escena. Outras, como as 
xeométricas, facilitan dous ou tres conxuntos de información que parecen 
encaixar ata que miramos de cerca. Cando calculamos mentalmente a lonxitude 
dunha liña nun debuxo, ou o tamaño dun ángulo, outras partes do debuxo inflúen 
no cerebro de forma que resulta imposible ver só a parte que necesitamos ver. 
 

Unha viaxe por esta “Casa das escaleiras” resulta bastante difícil, xa que unhas 
escaleiras non levan a ningunha parte. O artista xoga coa perspectiva para crear 
unha escea que parece real ata que intentamos unir as distintas partes seguindo 
os chanzos.  
 

Se che gusta esta ilusión óptica, recomendámosche “Descubre los secretos de tu 
mente : desafíos mentales e ilusiones ópticas / Ian Howarth e Patrick Green”, 
onde atoparás moitas ilusións ópticas e xogos mentais. 
Dispoñible na biblioteca Xuvenil. (Sinatura 79 XOV / a) 
 
 
 
 
 
 
 
 
 
 
 
 
 

Solucións dos pasatempos 
 

Que hai de novo…? 

• NOVO HORARIO. O horario das salas Infantil e Xuvenil é de luns a 

venres. En período lectivo de 17:00 a 20.15 h e en período de vacacións de 

11:00 a 13:30 h e de 17:00 a 20:15 h 

• AVISO + 14 ANOS. Agora coa nova lei non necesitas a autorización da 

persoa adulta (pai, nai, persoa titora) para darte de alta na biblioteca. Só 

con mostrar o teu DNI e a foto é suficiente. Se xa es socia ou socio, pasa 

pola biblioteca co teu DNI para actualizar e asinar a protección de datos.  

• A TÚA NOVA CONTA DA BIBLIOTECA incorpora funcionalidades coma 

avisos, reservas, renovacións, suxestións de compra, historial de 

préstamos... e máis!. Accede en https://biblioteca-catalogo.dacoruna.gal/ 

Identifícate introducindo o carné da biblioteca e o contrasinal. Se aínda 

non tes un contrasinal, restabléceo en “ingrese na súa conta” picando en 

“esqueceu o seu contrasinal?” 

• PRÉSTAMO DIXITAL. Se tamén che gusta ler en dixital, non agardes máis 

e dáte de alta  na biblioteca dixital EbiblioDaCoruna. É moi sinxelo, 

consulta na biblioteca ou na páxina web 

 https://www.dacoruna.gal/biblioteca/ebibliodacoruna/ 

• GRAZAS A TODAS AS PERSOAS COLABORADORAS DA NOSA REVISTA 

ABRACADABRA! Se aínda non colaboras e che gustaría participar na 

revista, envía as túas recomendacións de libros, trabalinguas, chistes, 

relatos, adiviñas… ao noso correo biblioteca.infantilxuvenil@dacoruna.gal 

ou déixaas na Sección Xuvenil e publicarémolas no próximo número da 

revista. 

 

 

 

 

 

 

 

 


